
Toshkent shahridagi havo sifatini baholash va Oʻzbekistonda havo sifatini 

boshqarishni takomillashtirishning “yoʻl xaritasi” 
 

Jahon bankining “Toshkent shahridagi havo sifatini 

baholash va Oʻzbekistonda havo sifatini boshqarishni 

takomillashtirishning “yoʻl xaritasi” hisoboti (oʻzbek, 

rus va ingliz tillarida) Oʻzbekiston poytaxtidagi havo 

sifatining diagnostik tahlilini taqdim etadi, shuningdek, 

mamlakatda havo sifatini boshqarish mexanizmini 

rivojlantirish boʻyicha tavsiyalar beradi. 

 

Hisobot Jahon banki hamda Oʻzbekiston Respublikasi 

Ekologiya, atrof-muhitni muhofaza qilish va iqlim 

oʻzgarishi vazirligi tomonidan Oʻzbekiston Respublikasi 

Iqtisodiyot va moliya vazirligi koʻmagida tayyorlangan. 

U Markaziy Osiyo mamlakatlarida havo sifati boʻyicha 

olib borilayotgan qator tadqiqotlarning bir qismi 

hisoblanadi. Ushbu hisobotlar mintaqa hukumatlari bilan 

muloqotni qoʻllab-quvvatlash va havo sifati boʻyicha 

mintaqaviy hamkorlikni rivojlantirish hamda ushbu 

sohada bilim almashish uchun platforma yaratishni 

maqsad qilgan.  

Dunyoning boshqa mamlakatlarida boʻlgani kabi Oʻzbekistonda ham havo sifati bilan bogʻliq 

kasalliklar va bevaqt oʻlim holatlarining aksariyati diametri 2,5 mikron (PM2,5) boʻlgan muallaq 

zarrachalar tufayli yuzaga keladi. Jahon sogʻliqni saqlash tashkiloti (JSST) ularni aholi 

salomatligiga eng katta xavf tugʻdiradigan ifloslantiruvchi sifatida tan olgan. Global havo sifati 

monitoringini olib boruvchi IQAir portali ma’lumotlariga koʻra, Toshkent ham Markaziy Osiyoning 

boshqa shaharlari kabi koʻpincha dunyodagi havosi eng ifloslangan shaharlar qatoriga kiradi. 

Oʻzbekiston hukumati ham havo sifatini boshqarish jarayoni mahalliy, milliy hamda mintaqaviy 

darajada hamkorlikdagi, kompleks va tarmoqlararo saʼy-harakatlarni talab qiladigan jiddiy 

muammo ekanligini tan oladi. Xususan, 2024-yil 21-mayda Oʻzbеkistоn Respublikasi Sоgʻliqni 

saqlash vazirligi JSST tavsiyalariga mos keladigan bino ichidagi atmosfera havosi sifati boʻyicha 

yangi PM2,5 standartini qabul qildi. Bu mamlakatdagi havo sifatini yaxshilashga qaratilgan 

dastlabki maqsad va muhim qadamdir. 

Hisobotning asosiy xulosalari va tavsiyalari 

o Toshkent shahrida PM2,5 zarrachalarining konsentratsiyasi qish oylarida eng yuqori 

choʻqqiga chiqadi, ularning havo tarkibidagi miqdori ruxsat etilgan xalqaro standartlardan 

sezilarli darajada oshadi. Toshkentdagi PM2,5 ning oʻrtacha yillik konsentratsiyasi JSST 

tomonidan kubometrga 5 mikrogram (mkg/m3) darajasida belgilangan oʻrtacha yillik 

meʻyordan 6 barobar ortiqroqdir. 

 

https://documents1.worldbank.org/curated/en/099092624145539092/pdf/P17710817b0c830f01ad99143c34b4bfba6.pdf
https://documents1.worldbank.org/curated/en/099072524102521485/pdf/P1771081bdf0fa0cc1bc2b1c62c6703dd7b.pdf
https://documents1.worldbank.org/curated/en/099061424075531584/pdf/P1771081ec9e93071181d3140144918d6cd.pdf
https://www.iqair.com/us/world-air-quality-ranking
https://lex.uz/docs/-6950581
https://lex.uz/docs/-6950581


o Toshkentda atmosfera havosining PM2,5 zarrachalari bilan ifloslanishi aholi salomatligi va 

iqtisodiyotga katta zarar yetkazmoqda. Baholashlarga ko‘ra, ushbu vaziyat natijasida poytaxt 

aholisi salomatligiga yetkazilgan zarar O‘zbekiston yalpi ichki mahsulotining (YaIM) 0,7 

foiziga teng bo‘lishi mumkin.  

 

o Toshkentda PM2,5 zarrachalari bilan antropogen ifloslanishning asosiy manbalari isitish 

sektori (28 foiz), transport (16 foiz) va sanoat (13 foiz) hisoblanadi. Yozda shamol tashib 

yuradigan chang kabi transchegaraviy manbalar (barcha PM2,5 zarrachalari ifloslanishining 

36 foizi) ustunlik qiladi, qishda esa tijorat va turar-joylarni isitish PM2,5 ifloslanishining 

asosiy manbai hisoblanadi. 

   

o Hisobotda Oʻzbekistonda havo sifatini boshqarishni takomillashtirishning "yoʻl xaritasi" 

keltirilgan. U havo sifati standartlari va tegishli meʻyoriy-huquqiy hujjatlarni yangilash, 

havo sifatini boshqarish milliy strategiyasini ishlab chiqish hamda zarur muvofiqlashtirish 

mexanizmini yaratishni oʻz ichiga olgan ustuvor harakatlarni tavsiya qiladi. Hisobotda havo 

sifatini yaxshilash boʻyicha davlat siyosati chora-tadbirlari, jumladan, havoning 

ifloslanishiga eng katta hissa qoʻshuvchi sanoat, transport va issiqlik sohalaridagi chora-

tadbirlar taklif etiladi. Hisobotda, shuningdek, shamol tashib yuradigan changni kamaytirish 

choralari tavsiya etilgan. 

   

o "Yoʻl xaritasi" aholining havoni zararli ifloslanishiga ta’sirchanligini kamaytirish va uning 

farovonligini yaxshilash maqsadida iqtisodiyotning turli tarmoqlarida chiqindilarni 

kamaytirish boʻyicha chora-tadbirlarga sarmoya kiritishni tavsiya qiladi. 

 

o "Yoʻl xaritasi" (i) ishlatiladigan yoqilgʻi sifatini va isitish moslamalarining samaradorligini 

oshirish, (ii) binolarning energiya samaradorligini oshirish boʻyicha chora-tadbirlarni 

amalga oshirish, shuningdek, (iii) isitish uchun ishlatiladigan ekologik toza manbalarga 

oʻtish hisobiga isitish sektorining chiqindilar chiqarishini kamaytirish mumkinligini nazarda 

tutadi. Ushbu chora-tadbirlarni amalga oshirish qonunchilikka tegishli oʻzgartirishlar kiritish 

va iqtisodiy ragʻbatlantirishlarni talab qiladi. 

 

o Shuningdek, uy xoʻjaliklariga oʻz binolarining energiya tejaydigan va ekologik toza 

isitishiga sarmoya kiritishlari uchun moliyaviy yordam koʻrsatish tavsiya etiladi. Bu turdagi 

yordam, ayniqsa, ushbu ehtiyojlar uchun xarajatlarni qoplay olmaydigan zaif uy xoʻjaliklari 

uchun koʻproq zarur, deyiladi Jahon banki hisobotida.  

  

Ushbu hisobot Barqaror va chidamli landshaftlar uchun global hamkorlik (PROGREEN), Jahon 

banki guruhining “Barqaror rivojlanish maqsadlariga erishish uchun hamkorlik” jamgʻarmasi va 

Buyuk Britaniya hukumati tomonidan moliyalashtirilgan Markaziy Osiyoda iqtisodiy rivojlanish 

uchun samarali boshqaruv dasturi (EGED) moliyaviy koʻmagida tayyorlangan.  

